
Sains, Teknologi, Kejuruteraan Dan Matematik (STEM) merupakan komponen 
penting dalam pembangunan ekonomi bagi persediaan melahirkan tenaga mahir 
untuk keperluan revolusi industri. STEM merupakan pakej kepada pengetahuan sains 
dan kemahiran pelajar untuk diintegrasikan dengan elemen yang terdapat dalam 
STEM. Keseluruhan objektif kajian untuk mengukur minat kerjaya STEM dari 
pemboleh ubah dominan dilaporkan dari kajian lepas yang mempunyai pengaruh 
terhadap pembentukan minat kerjaya pelajar. Justeru, kajian membentuk model 
pembentukan minat kerjaya STEM dalam kalangan pelajar Aliran Sains Tingkatan 
Empat yang melibatkan pengaruh Sikap terhadap STEM, Motivasi Terhadap Sains 
dan Kemahiran Abad Ke-21 (KAK21) bagi memenuhi keperluan pembelajaran untuk 
penguasaan kurikulum Sains sebagai asas keterusan kepada pembentukan aspirasi 
kerjaya STEM pelajar. Sorotan kajian menunjukkan pengaruh sikap terhadap STEM, 
autoriti ibu bapa serta dua perantara kajian, iaitu motivasi sains serta sebahagian 
elemen KAK21 terhadap pembentukan minat kerjaya pelajar. Kajian ini 
mengabungkan elemen-elemen daripada tiga teori, iaitu Teori Kurikulum Elliot Eisner, 
Teori Sosial Kognitif Kerjaya dan Teori Penentuan Kendiri untuk membentuk minat 
pelajar terhadap kerjaya STEM. Kajian juga mengukur pengaruh setiap pemboleh 
ubah iaitu Sikap terhadap STEM, Autoriti Ibu Bapa, Kemahiran Abad Ke-21 dan 
Motivasi terhadap Sains dengan menggunakan analisis Model Persamaan Struktur 
(Structural Equation Modelling atau SEM). Kajian menggunakan kaedah kuantitatif 
dengan melibatkan seramai 314 pelajar aliran sains Tingkatan Empat di Selangor dari 
Sekolah Menengah Kebangsaan (SMK). Dapatan kajian diperoleh dari borang soalan 
kaji selidik yang diedarkan kepada pelajar. Model dibentuk dan disahkan melalui 
hubungan korelasi antara pemboleh ubah kajian dengan menggunakan maklum 

balas daripada pelajar berdasarkan instrumen Student Attitudes toward Science, 
Technology, Engineering, and Math (S-STEM) and interest in STEM careers, 
Science Motivation Questionnaire II (SMQ-II) dan Parental Authority 
Questionnaire (PAQ). Model mewakili setiap pemboleh ubah kajian dibentuk, 
iaitu Model Cadangan dan telah mencapai indeks kesepadanan bagi model 
struktur. Walau bagaimanapun, model kedua (Model Modifikasi) telah dibentuk 
untuk mengukur pemboleh ubah yang substantif dalam kajian bagi 
mempengaruhi pembentukan minat kerjaya  STEM pelajar. Model Modifikasi 
merupakan model terbaik dan dapat menjelaskan kesan pengaruh yang besar 
(63.2%) daripada keseluruhan pemboleh ubah kajian kepada pembentukan 
minat kerjaya STEM. Pemboleh ubah kajian memberi pengaruh secara langsung 
yang signifikan ialah Sikap terhadap STEM, Motivasi terhadap Sains dan Autoriti 
Ibu Bapa. Kesan perantara juga wujud dalam model, iaitu Motivasi terhadap 
Sains yang berperanan sebagai perantara antara Sikap terhadap STEM dan juga 
Autoriti Ibu Bapa kepada pembentukan minat kerjaya STEM. Secara keseluruhan 
Model Cadangan dan Model Modifikasi dapat memberi kesan sumbangan yang 
besar kepada pembentukan minat kerjaya STEM pelajar. Sebagai rumusan, 
dapatan kajian dapat membentuk model Minat kerjaya STEM yang tepat bagi 
memenuhi keperluan pembelajaran dalam kalangan pelajar aliran sains di 
Malaysia dengan memberi penekanan kepada Sikap terhadap STEM, Autoriti Ibu 
Bapa, Motivasi terhadap Sains, serta keperluan pengukuhan terhadap 
Kemahiran Abad Ke-21 untuk pembentukan minat kerjaya STEM yang lebih 
efektif.   

Science, Technology, Engineering and Mathematic (STEM) is an important 
component in the development of economy, to prepare skilled workers for the 
needs of industrial revolution. STEM is a package for the knowledge of science 
and learners’ skills to be integrated with the elements of STEM. The overall 
objectives of the research is to measure the career interest in STEM a dominant 
variable reported in previous literature bearing strong influence towards the 
development of learners’ career interest. Therefore, a research forming the 
model of STEM career interest formation among Form 4 Science Stream 
Students that involves the Attitudes towards STEM, Motivation towards 
Science and 21st Century Skills to fulfil the learning needs for the mastery of 
Science curriculum as the conveying foundation towards the development of 
learners’ STEM career aspiration. The literature review shows the influence of 
Attitudes towards STEM, Parental Authority and two other mediator variables, 
which are Science towards Motivation and a part of the 21st Century Skills 
elements towards the formation of learners’ career interest. This study 
integrates the elements stemming from 3 theories, which are Curriculum 
Theory by Elliot Eisner, Social Cognitive Career Theory and Self-Determination 
Theory to form the learners’ interest towards STEM careers. This study also 
measures the influence of each variable which are Attitudes towards STEM, 
Parental Authority, 21st Century Skills, and Science towards Motivation using 
the Structural Equation Modelling (SEM) analysis. It adopts the quantitative 
method involving 314 Form 4 learners in the science stream from a secondary 
school in Selangor. The results of this study was attained through the survey 

form that was distributed to learners, the Model then was formed and validated 
through the correlational relationships among variables using the feedback 
from the learners based on the instruments, Student Attitudes toward Science, 
Technology, Engineering, and Math (S-STEM) and interest in STEM careers, 
Science Motivation Questionnaire II (SMQ-II) and Parental Authority 
Questionnaire (PAQ). The model represents each variable formed, which is the 
Proposed Model has achieved the compatibility index for the structural model. 
However, the second model (Modification Model) was formed to measure 
substantive variables in the research to influence the formation of learners’ 
STEM career interest. The Modification Model is the best model and it is able 
to explain significant influence of (63.2%) from other variables towards the 
formation of STEM career interest. The variable that leaves a direct significant 
influence is the Attitudes towards STEM, Science towards Motivation and 
Parental Authority. A mediator effect exists in the model, which is Science 
towards Motivation that acts as the mediator between Attitudes towards STEM 
and Parental Authority in the formation of STEM career interest. As a whole, 
the Proposed Model and the Modification Model can leave a huge contribution 
effects towards the formation of STEM career interest among learners. For 
these reasons, the results of this study can form the model of STEM career 
interest in Malaysia by given emphasis on Attitudes towards STEM, Parental 
Authority, Science towards Motivation, and the reinforcement needs towards 
21st Century Skills to form a more effective STEM career interest.  

BAB 1  
 
 

                                          PENGENALAN 

1.1   Latar Belakang Kajian 

 
 

Perkembangan ekonomi sesebuah negara merupakan cermin dari 
kepesatan dalam bidang sains dan teknologi. Justeru, kesedaran awal 
terhadap keperluan perkembangan dalam kurikulum sains seiring dengan 
kemajuan teknologi merupakan langkah bagi memacu ekonomi negara. 
Tambahan pula, usaha awal untuk memastikan negara sentiasa bersedia 
menerima perubahan ekonomi bagi persediaan revolusi industri adalah 
dengan meningkatkan kepentingan pendidikan sains yang meliputi bidang 
Sains, Teknologi, Kejuruteraan dan Matematik (STEM) dalam kalangan 
pelajar (Bahagian Pembangunan Kurikulum, 2016). Oleh itu, jelas 
menunjukkan kepentingan kurikulum sains perlu dalam mengukuhkan 
STEM untuk memastikan sistem pendidikan dapat bergerak seiring dengan 
keperluan negara bagi melahirkan modal insan domestik yang berpotensi 
untuk industri masa depan. 

 
Reeve (2015) telah mendefinisikan elemen Sains, Teknologi, Kejuruteraan 
dan Matematik dalam sistem pendidikan seperti berikut; Sains merupakan 
kajian yang berkaitan dengan alam semula jadi; manakala, Teknologi akan 
berperanan sebagai alat untuk mengubah dunia semula jadi bagi 
memenuhi keperluan dan kehendak masyarakat; Kejuruteraan pula 
menggunakan matematik dan sains bagi menghasilkan teknologi; 
Matematik mewakili bahasa nombor, corak dan hubungan yang 
mengaitkan sains, teknologi dan kejuruteraan secara keseluruhan. 
Walaupun terdapat pelbagai definisi digunakan bagi menterjemahkan 
STEM dalam sistem pendidikan, matlamat sistem pendidikan terhadap 
bidang STEM adalah satu iaitu untuk membina kapasiti setiap pelajar bagi 
memenuhi keperluan industri STEM dan merupakan proses yang 
berterusan (Lilia Halim, 2018).   

 
STEM diperkenalkan secara rasmi pada tahun 1990 oleh National Science 
Foundation (NSF) di Amerika Syarikat (National Academy of Sciences, 
2012).  Matlamat umum sistem pendidikan memperkenalkan STEM untuk 
memberi kesedaran tentang kepentingan perkembangan kurikulum sains 
bagi persediaan kepada keperluan industri global bermula dari peringkat 
sekolah sehingga ke peringkat Institusi Pengajian Tinggi (IPT). Tambahan 
pula, STEM turut mendapat perhatian dari bahagian Pendidikan Teknik dan 
Vokasional (PTV) di Amerika Syarikat bagi penerapan STEM untuk 
keperluan kerjaya. Oleh itu,  dua topik baru telah diperkenalkan untuk 
memenuhi permintaan dalam industri kerjaya iaitu Mikroelektronik dan 

Pneumatik (Banks & Barlex, 2014). Selari dengan tujuan pengenalan 
STEM dan kepentingan penerapan STEM dalam sistem pendidikan bagi 
melahirkan lebih ramai tenaga mahir untuk menyumbang kepada kemajuan 
ekonomi serta mampu memenuhi enrolmen tenaga mahir profesional 
bidang STEM (U.S. Department of Commerce, 2015). 

 
Bidang STEM merupakan kunci kepada sumber pekerjaan serta menjadi 
agenda penting dalam dasar ekonomi dunia bagi melahirkan lebih ramai 
graduan dari sektor profesional dan vokasional bidang STEM (Gough, 
2014). Pemilihan bidang STEM di Institusi Pengajian Tinggi (IPT) 
merupakan kelangsungan dari pembentukan minat kerjaya STEM pelajar 
bermula di peringkat sekolah menengah. Selari dengan itu, kajian lepas 
(Chachashvili-Bolotin, Milner-Bolotin, & Lissitsa, 2016; Hidayah Mohd 
Fadzil & Rohaida Mohd Saat, 2014) menegaskan waktu yang sesuai untuk 
menyalurkan maklumat berkaitan kerjaya STEM dalam kalangan pelajar 
adalah bermula dari peringkat sekolah menengah kerana waktu ini pelajar 
aktif untuk membina aspirasi kerjaya serta mula peka kepada keperluan 
pembelajaran.  Persiapan awal perlu dilaksanakan bagi melihat 
kemenjadian pelajar hasil dari kurikulum yang telah dirancang. Oleh itu, 
kesedaran pelajar terhadap kepentingan sains  ke arah pembentukan minat 
kerjaya STEM bermula dari peringkat menengah merupakan persediaan 
pelajar untuk terus konsisten meminati bidang pengajian STEM sehingga 
ke peringkat IPT dan seterusnya dapat memasuki pasaran kerjaya. 

 
Bidang STEM di peringkat pengajian tinggi (IPT) bukan satu pilihan yang 
utama bagi setiap pelajar. Terdapat golongan pelajar yang telah memilih 
bidang STEM dan menukar pengajian ke bidang yang lain kerana persepsi 
pelajar untuk bidang STEM lebih menjurus kepada subjek matematik dan 
sains serta tidak jelas kepada prospek kerjaya (Denson & Hill, 2010). Selain 
itu, menurut Eagan, Hurtado, dan Chang (2010) pelajar yang kurang jelas 
terhadap penggunaan pengetahuan sains dan STEM juga menyumbang 
kepada kesukaran pelajar untuk menyiapkan kerja kursus dengan baik. 
Justeru, kepentingan mengenal pasti keperluan pembelajaran pelajar dari 
peringkat awal terhadap kepentingan sains dan STEM  perlu diberi 
perhatian supaya kemenjadian pelajar dapat diselarikan dengan keperluan 
industri kerjaya. Menurut laporan dari President's Council of Advisors on 
Science and Technology (PCAST, 2012) meramalkan pengurangan 
graduan STEM akan berlaku sebanyak satu juta graduan sepanjang satu 
dekad akan datang. Oleh itu, peringkat menengah merupakan langkah 
awal bagi memastikan pelajar lebih bersedia dan sentiasa konsisten bagi 
melahirkan graduan STEM yang berkualiti. 

 
Pelajar yang mempunyai keperluan pembelajaran yang sesuai dengan 
minat pelajar dalam proses pembelajaran STEM perlu diberi perhatian 
supaya matlamat STEM dalam sistem pendidikan dapat dicapai. 
Bertepatan dengan keperluan STEM dalam sistem pendidikan untuk 

menyediakan pelajar untuk masa depan yang lengkap dengan mempunyai 
kemahiran abad ke-21 (Quieng, Lim, & Lucas, 2015), sikap positif terhadap 
STEM (Hayden, Youwen Ouyang, Scinski, Olszewski, & Bielefeldt, 2011), 
bermotivasi dalam mempelajari sains (Lee, 2017), serta pengaruh dari ibu 
bapa yang bersesuaian dengan perkembangan akademik pelajar 
(Svoboda, Rozek, Svoboda, & Harackiewicz, 2016) bagi memastikan 
peningkatan penglibatan pelajar dalam bidang kerjaya STEM tercapai. 
Justeru, mengenal pasti keperluan pelajar dalam proses pembelajaran 
adalah penting supaya pelajar dapat menguasai sains ke arah 
pembentukan minat kerjaya STEM dengan lebih baik.  

 
Kepentingan STEM dalam sistem pendidikan telah membawa kepada 
keprihatinan Kementerian Pendidikan Malaysia (KPM) untuk meningkatkan 
kesedaran pelajar terhadap STEM dengan lebih jelas. Justeru, Pelan 
Pembangunan Pendidikan Malaysia (PPPM) 2013-2025 telah 
diperkenalkan dan dilancarkan pada 6 September 2013 dengan memberi 
penekanan kepada pembangunan dan kesedaran STEM bagi setiap guru, 
pelajar dan ibu bapa. PPPM 2013-2025 merupakan dokumen perancangan 
pendidikan jangka panjang KPM dalam mentransformasi sistem pendidikan 
negara. Melihat keperluan tenaga mahir STEM semakin mendapat 
permintaan tinggi di Malaysia mahupun global, PPPM 2013-2025 telah 
mengambil langkah awal dengan mencadangkan STEM supaya diterapkan 
dalam kurikulum sekolah. Justeru, cadangan PPPM 2013-2025 telah 
mendapat maklum balas positif apabila Bahagian Pembangunan Kurikulum 
(BPK) telah memperkenalkan Kurikulum Standard Sekolah Menengah 
(KSSM) pada tahun 2017 dengan menggariskan STEM sebagai salah satu 
tunjang dalam reka bentuk kurikulum (Bahagian Pembangunan Kurikulum, 
2016).  

 
1.1.1        Keperluan Pelajar  

 
Pembentukan minat kerjaya bermula dengan mengenal pasti keperluan 
pelajar adalah sesuatu yang bernilai dalam sistem pendidikan bagi 
menterjemahkan kemenjadian pelajar hasil dari perancangan dan 
pelaksanaan kurikulum sekolah (Lipnevich & Gjicali, 2016). Antara 
keperluan pelajar yang dapat mempengaruhi pembentukan minat kerjaya 
STEM pelajar berdasarkan kajian lepas secara ringkas seperti berikut dan 
huraian selanjutnya pada bab dua bahagian sorotan literatur: 

 
a) Sikap terhadap STEM 

 
Sikap terhadap STEM melibatkan emosi dan kepercayaan terhadap 
kebolehan diri untuk menerajui bidang STEM dengan yakin serta dapat 
beraspirasi kepada kerjaya STEM (Tseng, Chang, Lou, & Chen, 2013).  

Sikap terhadap STEM pelajar mula dipengaruhi apabila pelajar mendapat 
kesedaran awal terhadap keperluan dan kepentingan hasil pembelajaran 
sains untuk kerjaya masa depan. Tambahan pula, Hayden et al,. (2011) 
menegaskan bahawa pelajar mempunyai sikap positif terhadap STEM 
apabila pelajar dapat menguasai sains dan sedar terhadap kepentingan 
pengetahuan sebagai permulaan kepada pembentukan kerjaya STEM.  

 
Sikap positif pelajar merupakan refleksi dari hasil pembelajaran dan 
pemudah cara (PdPc). Sikap positif terhadap PdPc sains akan wujud 
dengan semula jadi dalam kalangan pelajar seterusnya memberi pengaruh 
kepada minat kerjaya STEM pelajar dengan lebih baik (Badri et al., 2016). 
Selain itu, dengan memahami dan menguasai sains dengan baik dapat 
memastikan pelajar lebih bermotivasi untuk memilih aliran sains sebagai 
bidang utama bermula dari peringkat menengah (Kaptan & Timurlenk, 
2012; Loke, 2014). Oleh itu, sikap terhadap STEM perlu sebagai pengerak 
untuk membentuk minat dan memberi gambaran jelas berkaitan 
kelangsungan penguasaan kepada kurikulum sains untuk keperluan masa 
depan pelajar.   

 
b) Kemahiran abad ke-21 (KAK21) 

 
Kemahiran abad ke-21 (KAK21) bukan perkara baru dalam dunia 
pendidikan. KAK21 merupakan kemahiran yang berteraskan kepada 
keperluan untuk persediaan alam kerjaya terutama berkemahiran 
menyelesaikan masalah (Wah Chu, Reynolds, Tavares, Notari, & Yi Lee, 
2017). Sehubungan dengan itu, KAK21 meliputi pelbagai kemahiran untuk 
penyelesaian masalah iaitu kemahiran menyelesaikan masalah secara 
berkolaborasi dengan menggunakan kemahiran komunikasi, berfikir secara 
kritis, teknologi dan berinovasi untuk mengoptimumkan keberhasilan 
pelajar selain melengkapkan pelajar kepada keperluan industri (Singer, 
Samihaian, Holbrook, & Crisan, 2014; Tuan Mastura, Nurazidawati, & 
Kamisah, 2010). 

 
Tambahan pula, pelajar yang mempunyai kemahiran KAK21 di samping 
pengetahuan yang luas berkaitan sains akan diberi keutamaan dalam 
mnemenuhi keperluan sektor industri kerjaya STEM (Unfried, Faber, 
Stanhope, & Wiebe, 2015). Oleh itu, kepentingan memupuk kemahiran 
abad ke-21 merangkumi keseluruhan kemahiran perlu bagi memberi 
pengalaman pembelajaran sebenar kepada pelajar terutama untuk 
membentuk minat pelajar ke arah kerjaya STEM. 

(c) Motivasi Terhadap Sains 

 
Motivasi pelajar terhadap sains lebih bermakna apabila pelajar mempunyai 
kesedaran tentang sains untuk keperluan dalam kehidupan seharian. 
Motivasi terhadap sains dalam kalangan pelajar memainkan peranan 
penting sehingga mampu memberi konsistensi bagi pemilihan kerjaya 
pelajar dalam bidang STEM (Chumbley, Haynes, & Stofer, 2015). Motivasi 
juga merupakan elemen penting untuk keperluan jangka panjang dalam 
proses pembelajaran sains berdasarkan teori penentuan kendiri yang 
meliputi elemen efikasi kendiri, penentuan kendiri, pencapaian dan motivasi 
intrinsik bagi mencapai matlamat pembelajaran (Lee, 2017). Tambahan 
pula, Guan et al. (2016) menegaskan motivasi mampu memberi sokongan 
dalaman yang berterusan sepanjang penerokaan pelajar kepada STEM. 
Motivasi terhadap sains yang tinggi juga memberi ruang dan peluang 
kepada pelajar untuk membentuk minat terhadap kerjaya STEM dengan 
berterusan (Aeschlimann, Herzog, & Makarova, 2016). Oleh itu, 
kepentingan motivasi dalam memperhalusi keperluan pelajar dalam proses 
pembelajaran terhadap pembentukan minat kerjaya STEM amat diperlukan 
agar keselarian dalam melengkapkan penguasaan pengetahuan dan 
penyediaan pelajar kepada sektor industri STEM dapat dicapai. 

 
(d) Autoriti Ibu Bapa  

 
Ibu bapa berperanan penting untuk mempengaruhi pelajar terutama 
kepada pembentukan akademik untuk jangka masa panjang. Justeru, 
pengaruh ibu bapa merupakan domain utama untuk membina asas kepada 
perkembangan akademik terhadap pembentukan kerjaya pelajar (Dietrich 
& Salmela, 2013). Tambahan pula, peranan ibu bapa yang dapat 
disesuaikan dengan keperluan pembelajaran pelajar seperti peranan ibu 
bapa autoritatif yang mempunyai ketegasan seimbang dalam akademik 
pelajar serta dalam membentuk minat pelajar kepada kerjaya dengan lebih 
efektif (Alkharusi, Aldhafri, Kazem, & Alzubiadi, 2011; Doron & Sharbani, 
2013; Omar, Abdul Manaf, & Ayob, 2012). Oleh itu, penting bagi mengenal 
pasti pengaruh ibu bapa yang bersesuaian dengan keperluan 
pembelajaran pelajar untuk menyokong dan membentuk minat pelajar 
terhadap STEM dengan baik.    

 
1.1.2        Minat Kerjaya STEM Pelajar 

 
Minat sering dikaitkan dengan proses yang dapat menyumbang kepada 
pembelajaran dan pencapaian akademik. Minat mendorong pelajar 
meningkatkan keinginan untuk mencapai sesuatu matlamat dengan lebih 
peka kepada keperluan persekitaran pembelajaran (Bergeron & Gordon, 



© C
OPYRIG

HT U
PM

 
6 
 

2015). Justeru, meningkatkan minat pelajar terutama kepada aliran sains 
perlu diberi perhatian sewajarnya oleh semua pihak bagi membantu usaha 
mencapai sasaran sistem pendidikan dengan membentuk kemenjadian 
pelajar sebagai modal domestik negara (Bahagian Pembangunan 
Kurikulum, 2016c). Oleh itu, mengenal pasti faktor bagi keperluan pelajar 
dalam proses pembelajaran yang dapat mempengaruhi minat kerjaya 
STEM terutama dari hasil pembelajaran amat penting untuk mengkaji 
keberhasilan pelajar dari kurikulum yang telah dibentuk dan dirancang.  

 
1.1.3        Gabungan Teori dalam Pembentukan Minat Kerjaya STEM 

 
Kurikulum yang dirancang dengan baik dan diimplementasikan dengan 
efektif dapat mendorong pelajar untuk memenuhi keperluan masa depan 
dari sudut yang lebih jelas. Terdapat dua komponen kurikulum yang juga 
merupakan komponen utama dalam pembentukan kurikulum sekolah dan 
sentiasa menjadi aras kepada penentuan kejayaan sesuatu kurikulum yang 
dirancang oleh guru iaitu kurikulum eksplisit dan kurikulum implisit (Osman 
& Marimuthu, 2010). Walau bagaimanapun, menurut Teori Kurikulum 
Eisner (1979) kurikulum sekolah yang dilaksanakan dengan sempurna 
adalah kurikulum yang dapat menggabungkan tiga kurikulum iaitu 
kurikulum ekplisit, implisit dan null dalam setiap sesi pembelajaran. 

 
Kurikulum eksplisit merangkumi komponen kurikulum akademik yang 
berlandaskan falsafah epistemologi, matlamat, objektif pendidikan dan 
penguasaan ilmu dari pelbagai subjek yang memberi fokus kepada 
penerapan dan perkembangan minat pelajar yang diukur dari pencapaian. 
Manakala kategori kedua iaitu kurikulum implisit merupakan pembelajaran 
yang afektif secara tidak langsung diperhatikan sebagai hasil pembelajaran 
seperti penyesuaian kepada budaya, norma, nilai dan sikap yang 
dipengaruhi dari budaya sekolah dan latar belakang ibu bapa (Dabbagh & 
Kitsantas, 2012; Hofstein, A., Rosenfeld, 1996; Walker & Doll, 1974).   

 
Manakala, Kurikulum null adalah kurikulum yang tidak diajar dan sering 
tidak diberi perhatian oleh masyarakat sekolah (guru, pentadbir sekolah 
dan ibu bapa) dalam perkembangan akademik dan tingkah laku pelajar 
(Eisner, 1979; Flinders, Noddings, & Thornton, 1986). Kurikulum null lebih 
mementingkan kesediaan, minat dan jangkaan sesuatu kurikulum yang 
diajar untuk memenuhi keperluan pelajar. Tambahan pula, menurut 
Diperna dan Elliot (1999) penekanan terhadap keperluan kemahiran, sikap 
dan minat bagi perkembangan akademik pelajar adalah penting dan 
bernilai dari hasil pembelajaran untuk jangka masa panjang. Oleh itu, 
keperluan menggabungkan ketiga-tiga kurikulum dapat memberi hasil 
pembelajaran sains dalam kalangan pelajar dengan lebih bermakna ke 
arah pembentukan minat kerjaya STEM dalam kalangan pelajar. 

Pengetahuan yang bermakna hasil dari pembelajaran dapat memberi 
ruang kepada pelajar untuk menggunakan pengetahuan dan peka terhadap 
keperluan masa depan dengan memenuhi aspirasi kerjaya pelajar bermula 
dari alam persekolahan. Pandangan ini turut digariskan dalam Teori Sosial 
Kognitif Kerjaya (TSKK) yang telah diperkenalkan oleh Lent, Brown dan 
Hacket pada tahun 1994 dengan menekankan kepada keperluan 
pembelajaran bagi persediaan untuk kerjaya. Penggunaan TSKK 
diperluaskan bagi menyesuaikan kepada perubahan serta keperluan 
industri global semasa terhadap permintaan kerjaya STEM (Brown & Lent, 
2016). Memperluaskan penggunaan teori oleh Brown dan Lent (2016) 
untuk keperluan hasil pembelajaran ke arah persediaan kepada industri 
kerjaya STEM yang dipengaruhi oleh minat, sikap dan kemahiran untuk 
memenuhi nilai kepada jangkaan kerjaya masa depan di samping pengaruh 
dari persekitaran pembelajaran pelajar (Lent, Brown, & Hackett, 2000; Lent, 
D. Brown, & Hackett, 1994; Nugent et al., 2015). 

 
Pengukuhan kepada motivasi positif dalam kalangan pelajar untuk 
memenuhi aspirasi kerjaya. Pengenalan kepada Teori Penentuan Kendiri 
yang merupakan teori makro bagi motivasi pelajar untuk sentiasa 
mempunyai momentum positif dengan melibatkan seluruh aspek seperti 
keibubapaan, jangkaan kerjaya, pencapaian dan penentuan kendiri supaya 
dapat membentuk aspirasi kerjaya berdasarkan minat pelajar (Deci, 
Olafsen, & Ryan, 2017). Teori penentuan kendiri juga menekankan kepada 
akademik dan aspirasi kerjaya pelajar yang dipengaruhi oleh motivasi 
positif serta peranan ibu bapa yang akan menjadi aset kepada 
perkembangan akademik pelajar (Olafsen, Niemiec, Halvari, Deci, & 
Williams, 2017). Justeru, mengekalkan motivasi sebagai pemangkin 
kepada kesinambungan pengetahuan sains dan pembentukan minat 
kerjaya menjadi keperluan kepada pelajar untuk terus berdaya saing. Oleh 
itu, gabungan kepada tiga teori dalam kajian akan memberi impak kepada 
pembentukan minat kerjaya STEM pelajar dengan memenuhi keperluan 
pembelajaran berdasarkan kepada kurikulum yang telah dirancang supaya 
dapat diimplementasikan dengan lebih berkesan di samping penyesuaian 
kepada permintaan industri masa depan.  

 
1.2   Pemilihan Pelajar Aliran Sains Tingkatan Empat di Malaysia 

 
 
Pendidikan peringkat menengah awam di Malaysia dikenali sebagai 
Sekolah Menengah Kebangsaan (SMK) yang terdiri dari Tingkatan Satu 
hingga Tingkatan Lima. Peringkat menengah dibahagikan kepada dua 
kategori iaitu kategori menengah rendah bermula dari Tingkatan Satu 
hingga Tingkatan Tiga, manakala kategori menengah atas adalah 
Tingkatan Empat dan Tingkatan Lima.  

Tingkatan Tiga merupakan tahun akhir bagi peringkat menengah rendah 
dan pelajar akan dinilai dalam Pentaksiran Tingkatan Tiga (PT3) sebelum 
pelajar ditawarkan ke peringkat menengah atas dengan pembahagian 
kelas mengikut aliran. Pembahagian berdasarkan kepada keputusan PT3, 
pelajar diberi peluang untuk memilih aliran yang bersesuaian dengan 
pencapaian dan minat pelajar. Aliran menengah atas menawarkan pelbagai 
aliran mengikut kesesuaian pencapaian dan kebolehan pelajar, antara 
aliran umum yang ditawarkan iaitu Aliran Akademik (Sains/Sastera), Aliran 
Teknik dan Vokasional, dan Aliran Agama (KPM, 2013). 

 
PT3 merupakan pentaksiran kepada potensi pelajar terhadap aliran yang 
bersesuaian dengan kebolehan dan minat pelajar melalui pelaporan PT3 
yang merangkumi kurikulum, kokurikulum dan pentaksiran psikometrik 
pelajar. Mulai tahun 2015, kemasukan pelajar ke Tingkatan Empat adalah 
berdasarkan kepada keputusan PT3. Walau bagaimanapun, pemilihan 
aliran kemasukan ke Tingkatan Empat perlu mengikut kriteria yang telah 
ditetapkan terutama untuk kemasukan ke aliran sains. Kriteria yang telah 
dikeluarkan oleh KPM melalui surat siaran KPM Bil 2/2015 bertarikh 9 
Januari 2015 adalah bertujuan untuk memastikan keseragaman 
berdasarkan pencapaian dan minat pelajar bagi setiap aliran. Kriteria yang 
telah ditetapkan seperti berikut (Kementerian Pendidikan Malaysia, 2015):- 

 
Kriteria 1: Pelajar memperoleh sekurang-kurangnya gred B dalam mata 
pelajaran Sains dan Matematik PT3 digalakkan mengikuti aliran sains. 

 
Kriteria 2: Pelajar memperoleh gabungan gred seperti A/C, B/C dan C/C 
bagi mata pelajaran Sains dan Matematik PT3 serta pelajar berminat 
dengan aliran sains berdasarkan kepada ujian Psikometrik dibenarkan 
mengikuti aliran sains. 

 
Kes khas: Pelajar memperoleh gabungan gred seperti A/D, B/D dan D/D 
bagi pelajaran Sains dan Matematik PT3 serta pelajar berminat dengan 
aliran Sains berdasarkan kepada Ujian Psikometrik dibenarkan mengikuti 
aliran sains. 

 
Tidak Digalakkan: Pelajar memperoleh gred E dalam mana-mana mata 
pelajaran Sains dan Matematik PT3 tidak digalakkan mengikuti aliran sains.  

 
Pemilihan aliran berdasarkan kebolehan dan minat pelajar akan memberi 
hasil kepada kemenjadian pelajar dengan lebih berfokus. Hal ini dikatakan 
demikian kerana pemilihan bidang yang tepat dengan minat pelajar dapat 
memastikan pelajar lebih berdaya saing dan peka dengan keperluan 

pembelajaran untuk mencapai aspirasi kerjaya (Patrice Potvin & Abdelkrim 
Hasni, 2014). 

 
1.3   Penyataan Masalah 

 
 

Kepentingan STEM mendapat perhatian dalam sistem pendidikan terutama 
penekanan kepada kesedaran pelajar bagi menjana kemenjadian pelajar 
untuk mengisi keperluan industri kerjaya masa depan (Gottfried et al., 2016; 
KPM, 2015). Walau bagaimanapun, bilangan penyertaan pelajar dalam 
aliran sains di peringkat sekolah menengah terus mengalami penurunan 
(Jensen & Sjaastad, 2013; KPM, 2013; Saxton et al., 2014; Welch, Dunbar, 
& Rickels, 2015). Penurunan bilangan pelajar aliran sains menjadi semakin 
kritikal apabila sistem pendidikan global juga mengalami penurunan 
bilangan pelajar dari peringkat menengah sehingga ke peringkat Institusi 
Pengajian Tinggi (IPT) (Blankenburg, Höffler, & Parchmann, 2016). Selari 
dengan laporan Akademik Sains Malaysia (2015) menunjukkan trend 
penurunan pelajar sains sehingga tahun 2015 (Jadual 1) semakin jauh 
tersasar dari penetapan BPK iaitu 60:40 pelajar sains kepada pelajar 
sastera. 

 
 Nisbah Pelajar Sains kepada Pelajar Sastera 

 
SASARAN 

SAINS 
60 

SASTERA 
40 

1986 31 69 
1993 20 80 
2001 29 71 
2004 36 64 
2011 44 56 
2014 21 79 
2015 30 70 

Sumber: Laporan Akademik Sains Malaysia, 2015. 

 
Kenyataan ini juga dibuktikan dengan statistik dari KPM (2016) menerusi 
laporan Science Outlook 2015-2016 mendapati penurunan bilangan calon 
Sijil Pelajaran Malaysia (SPM) bagi aliran sains pada tahun 2015 hingga 
2016 adalah sebanyak 23 ribu pelajar. Oleh itu, mengenal pasti faktor yang 
membawa kepada kelompongan dalam mengisi kekurangan bilangan 
pelajar aliran sains penting bagi memastikan keperluan dalam 
pembelajaran pelajar sentiasa dilihat sebagai nilai penting untuk mengukur 
produk hasil dari pembelajaran.  

 
Sains bukan sesuatu yang mudah untuk dikuasai. Hal ini dikatakan 
demikian kerana terdapat pelajar mempunyai tanggapan sains adalah 
sukar apabila memperoleh pencapaian subjek sains yang rendah serta 

menganggap bidang sains hanya untuk menjadi seorang saintis (Andersen, 
Krogh, & Lykkegaard, 2014; Hayden et al., 2011; Jaber & Hammer, 2016). 
Tanggapan ini menunjukkan sikap negatif pelajar terhadap sains dan 
memberi impak secara langsung kepada pembentukan minat kerjaya 
STEM pelajar. Sains merupakan asas utama bagi mengukuhkan STEM 
dalam kalangan pelajar, menjadi kebimbangan apabila sikap terhadap 
sains masih lemah dalam kalangan pelajar walaupun permintaan global 
terhadap tenaga mahir STEM semakin meningkat (Korkmaz, 2015; Tyler-
Wood, Knezek, & Christensen, 2010; Wyss, Heulskamp, & Siebert, 2012).  
Tambahan pula, kajian Uitto (2014) mendapati sikap dan minat adalah dua 
perkara yang berbeza kerana pelajar yang mempunyai sikap positif 
terhadap sains tidak semestinya meminati kerjaya sains. Oleh itu, 
meningkatkan sikap positif pelajar terhadap STEM selari dengan 
membentuk minat kerjaya STEM adalah penting bagi memastikan hasil 
pembelajaran bermakna kepada pelajar.  

 
Kemahiran abad ke-21 penting selain penguasaan kepada pengetahuan 
sains. Menguasai pengetahuan sains sahaja tidak mampu memberi 
perubahan yang positif bagi mengisi keperluan industri tanpa kemahiran 
abad ke-21 dengan merangkumi kemahiran komunikasi, kolaborasi, 
teknologi, kreativiti dan inovasi dalam menyelesaikan masalah.  Hal ini 
berlaku demikian kerana pada abad ke-21 pelajar bukan hanya dinilai 
dalam peperiksaan tetapi penguasaan kepada kemahiran abad ke-21 
(KAK21) turut diberi penekanan dan diintegrasikan dalam setiap proses 
pembelajaran bagi memastikan pembelajaran seiring dengan keperluan 
industri (Tuan Mastura et al., 2010). Tambahan pula, penekanan kemahiran 
abad ke-21 merupakan pakej lengkap kepada penglibatan pelajar ke 
industri kerjaya profesional (Bridgstock, 2011). Justeru, tanpa KAK21 
pelajar tidak mampu berdaya saing dan memberi impak positif ke arah 
usaha untuk melahirkan tenaga mahir dalam bidang STEM (Casey, 2012). 
Oleh itu, keperluan menerapkan KAK21 kepada setiap pelajar penting 
untuk memastikan usaha membentuk pelajar yang berpengetahuan dan 
berkemahiran bagi persediaan kepada revolusi industri tercapai.  

 
Selain itu,  kurang kesedaran pelajar terhadap kepentingan sains dari 
peringkat sekolah menengah akan mempengaruhi motivasi pelajar untuk 
memilih bidang pengajian STEM di IPT (Bryan, Glynn, & Kittleson, 2011; 
Gottfried et al., 2016; Md Zain, 2010; Thomasian, 2011; Wong, 2016). 
Motivasi yang rendah akan menggangu konsistensi pelajar untuk terus 
peka kepada keperluan pembelajaraan bagi memenuhi aspirasi kerjaya. 
Tambahan pula, laporan dari  Programme for International Student 
Assesment (PISA) 2015 menegaskan penerapan terhadap kerjaya STEM 
perlu selari dengan peningkatan motivasi sains pelajar. Hal ini dikatakan 
demikian kerana hasil dari kajian PISA 2015 mendapati purata peratusan 
`Motivasi Mempelajari Sains` pelajar mencatatkan peratusan yang tinggi 
iaitu sebanyak 90.2%. Walau bagaimanapun, purata peratusan pelajar 
`Minat dalam Kerjaya Berkaitan Sains` mencatatkan peratusan sangat 

rendah iaitu sebanyak 7.3% (Bahagian Perancangan dan Penyelidikan 
Dasar Pendidikan, 2016). Oleh itu, keperluan bagi menyepadukan motivasi 
sains dan faktor yang dapat mempengaruhi pembentukan minat kerjaya 
STEM penting agar wujud keselarian terhadap peningkatan motivasi sains 
dan minat kerjaya STEM pelajar seawal peringkat sekolah menengah. 

 
Pembentukan kerjaya pelajar juga dipengaruhi oleh autoriti ibu bapa. Ibu 
bapa mampu mempengaruhi pelajar untuk menguasai pengetahuan dan 
kemahiran sains bagi pembentukan kerjaya STEM (Garriott et al., 2013). 
Walau bagaimanapun, autoriti ibu bapa terbatas apabila ibu bapa tidak 
bersefahaman dalam perkembangan akademik pelajar seterusnya 
memberi kesan kepada pelajar untuk menggekalkan kompetensi akademik 
yang baik serta kecelaruan pemilihan kerjaya (Hande, Borkan, Erkman, & 
Serbest, 2016). Selain itu, permintaan yang tinggi terhadap sesuatu bidang 
kerjaya telah mendorong keprihatinan yang melampau dalam kalangan ibu 
bapa sehingga pelajar tertekan dan berputus asa untuk mendapatkan 
pencapaian yang baik (Ebong, 2015).  Justeru, pengaruh ibu bapa yang 
tidak bersesuaian dengan keperluan pembelajaran pelajar akan 
mempengaruhi secara langsung kepada pembentukan kerjaya STEM 
pelajar (Rozek, Svoboda, Harackiewicz, Hulleman, & Hyde, 2017). Oleh itu, 
mengenal pasti autoriti ibu bapa dalam mempengaruhi keperluan 
pembentukan minat kerjaya STEM perlu supaya pelajar jelas terhadap 
minat kerjaya pelajar. 

 
Peringkat sekolah menengah adalah masa yang sesuai untuk membina 
kerjaya bagi persediaan untuk memilih bidang pengajian di IPT. Justeru, 
keperluan mengkaji pembentukan minat kerjaya STEM pelajar bermula dari 
peringkat sekolah menengah merupakan salah satu agenda penting dalam 
sistem pendidikan (Akademi Sains Negara, 2016). Walau bagaimanapun, 
kebanyakan kajian lepas (Badri et al., 2016; Christensen, Knezek, & Tyler-
Wood, 2014; Egarievwe, 2015; Hassan et al., 2013; Sahin et al., 2015; 
Salehjee & Watts, 2015; Uitto, 2014; Wild, 2015) memberi tumpuan kepada 
pelajar IPT untuk mengenal pasti kecenderungan pelajar terhadap kerjaya 
STEM dan hasil kajian menunjukkan berlaku penurunan dari bilangan 
graduan dari bidang pengajian STEM secara berterusan. Walau 
bagaimanapun, peringkat menengah merupakan waktu aktif pelajar untuk 
membentuk aspirasi kerjaya hasil dari pembelajaran bermakna serta 
merupakan laluan ke peringkat IPT. Oleh itu, kajian akan menentukan 
faktor yang tepat untuk mempengaruhi pembentukan minat kerjaya STEM 
dalam kalangan pelajar sekolah menengah supaya dapat memastikan 
keterusan minat pelajar kepada bidang STEM sehingga ke IPT. 

 
Selain itu, kajian berkaitan pelaksanaan kurikulum sains dan STEM di 
Malaysia telah bermula pada tahun 2013 namun fokus utama kajian hanya 
berkaitan kepada kaedah pengajaran dan aktiviti untuk meningkatkan 
kualiti sistem pendidikan ke arah menterjemahkan STEM dalam kurikulum 

sekolah (Kamisah Osman & Rohaida Mohd Saat, 2014). Walau 
bagaimanapun, kajian untuk mengukur hasil dari pengajaran terutama 
dalam kalangan pelajar bagi mengenal pasti sejauh mana kesediaan 
pelajar untuk melengkapkan diri kepada keperluan mengisi kelompongan 
tenaga mahir dalam bidang STEM juga perlu diberi perhatian terutama di 
Malaysia (Jayarajah, Saat, & Rauf, 2014). Oleh itu, kajian ini memberi fokus 
kepada keperluan pembelajaran pelajar untuk mengenal pasti faktor yang 
dapat mempengaruhi pembentukan minat kerjaya STEM hasil dari 
kurikulum yang telah dibentuk.  

 
1.4   Objektif Kajian 

 
 

Objektif kajian memberi fokus kepada: 

 
1.4.1     Mengenal pasti pengaruh secara langsung sikap terhadap STEM,  
             kemahiran abad ke-21, autoriti ibu bapa, motivasi terhadap sains  
             kepada pembentukan minat kerjaya STEM pelajar. 
 
1.4.2     Mengenal pasti kesan perantara (mediator) yang wujud antara sikap 
            terhadap STEM dan autoriti ibu bapa kepada pembentukan minat  
            kerjaya STEM pelajar. 
1.4.3    Membentuk model yang sepadan bagi pengaruh sikap terhadap 
            STEM, kemahiran abad ke-21 (KAK21), motivasi terhadap sains,  
            autoriti ibu bapa dan minat kerjaya STEM pelajar. 

 

1.4.4     Menentukan kesan keseluruhan model yang dibentuk dari pengaruh 
            sikap terhadap STEM, kemahiran abad ke-21 (KAK21), motivasi  
            terhadap sains dan autoriti ibu bapa kepada pembentukan minat  
            kerjaya STEM pelajar. 
 

1.5   Soalan Kajian 

 
Soalan kajian adalah seperti berikut: 

 
1.5.1     Adakah terdapat pengaruh secara langsung bagi pengaruh sikap  
             terhadap STEM, autoriti ibu bapa, motivasi terhadap sains,  
             kemahiran abad ke-21 kepada pembentukan minat kerjaya STEM  
             pelajar? 
 
1.5.2    Adakah terdapat kesan perantara (motivasi terhadap sains)  
            di antara sikap terhadap STEM dan autoriti ibu bapa kepada  
            pembentukan minat kerjaya STEM pelajar? 

1.5.3     Adakah terdapat kesan perantara (kemahiran abad ke-21) di antara 
            sikap terhadap STEM dan autoriti ibu bapa kepada pembentukan 
            minat kerjaya STEM pelajar? 
 
1.5.4     Adakah model yang dibentuk mencapai indeks kesepadanan yang  
             baik bagi pengaruh di antara sikap terhadap STEM, autoriti ibu 
             bapa, kemahiran abad ke-21, motivasi terhadap sains dan minat  
             kerjaya STEM dalam kalangan pelajar sains Tingkatan Empat? 
 
1.5.5    Apakah kesan keseluruhan model yang dibentuk dari pengaruh  
            sikap terhadap STEM, kemahiran abad ke-21, motivasi terhadap  
            sains dan autoriti ibu bapa kepada pembentukan minat kerjaya 
            STEM pelajar? 
 
 
1.6   Hipotesis 

 
 

Hipotesis dibina berdasarkan objektif kajian seperti berikut: 

 
H1 : Sikap terhadap STEM mempunyai pengaruh secara langsung 
                  yang signifikan kepada pembentukan minat kerjaya STEM.    
 
H2 : Autoriti ibu bapa mempunyai pengaruh secara langsung yang  
                 signifikan kepada pembentukan minat kerjaya STEM.    
 
H3 : Kemahiran abad ke-21 mempunyai pengaruh secara langsung 
                 yang signifikan kepada pembentukan minat kerjaya STEM.    
 
H4 : Motivasi terhadap sains mempunyai pengaruh secara langsung 
                 yang signifikan kepada pembentukan minat kerjaya STEM.        
 
H5 : Motivasi terhadap sains merupakan perantara yang signifikan 
                 antara sikap terhadap STEM dan pembentukan minat kerjaya 
                 STEM pelajar. 
 
H6 : Motivasi terhadap sains merupakan perantara yang signifikan  
                 antara autoriti ibu bapa dan pembentukan minat kerjaya STEM 
                 pelajar. 
 
H7 : Kemahiran abad ke-21 merupakan perantara yang signifikan  
                 antara sikap terhadap STEM dan pembentukan minat kerjaya 
                 STEM. 
 
H8 : Kemahiran abad ke-21 merupakan perantara yang signifikan  
                 antara autoriti ibu bapa dan pembentukan minat kerjaya STEM.  

1.7   Limitasi Kajian/ Skop Kajian 
 

 
Kajian melibatkan pelajar Tingkatan Empat dari kategori Sekolah 
Menengah Kebangsaan Harian di negeri Selangor. Kajian juga melibatkan 
pelajar dari kelas aliran sains tulen sahaja bagi setiap sekolah yang 
mewakili setiap daerah untuk menentukan faktor yang mempengaruhi 
pembentukan minat kerjaya STEM pelajar. Pemilihan sekolah setiap 
daerah dalam negeri Selangor berdasarkan strategi persampelan rawak 
berstrata dan pemilihan sekolah menggunakan nombor rawak mudah 
berkomputer. Pemilihan sekolah bagi setiap daerah di Selangor adalah 
rawak tanpa mengkategorikan secara spesifik. 

 
Kajian memberi fokus kepada pemboleh ubah iaitu sikap terhadap STEM 
dan autoriti ibu bapa yang mempunyai pengaruh dominan kepada 
pembentukan minat kerjaya berdasarkan dari kajian lepas. Manakala, 
motivasi sains dan kemahiran abad ke-21 merupakan perantara serta 
berperanan sebagai pemboleh ubah tidak bersandar dalam kajian. Teori 
kajian dipilih bersesuaian dengan pemboleh ubah kajian terhadap 
pembentukan minat kerjaya STEM pelajar. Kajian hanya mengambil 
sebahagian daripada setiap elemen dalam teori yang dirujuk seperti 
berikut: 

 
a) Teori Kurikulum Eisner (1979, 1985) menekankan kepada gabungan tiga 

kurikulum iaitu kurikulum eksplisit, intrinsik dan null. Kurikulum eksplisit 
merujuk kepada maklumat hasil pembelajaran yang jelas kepada pelajar. 
Manakala kurikulum implisit merujuk kepada penerapan dan pengukuhan 
kemahiran yang perlu dikuasai dalam proses pembelajaran pelajar. Selain 
itu, penekanan kepada kurikulum null sebagai pelengkap kepada ekstrinsik 
dan instrinsik merujuk kepada nilai pengetahuan dan minat kepada STEM 
dalam proses menterjemahkan kurikulum dalam pembelajaran ke arah 
memenuhi keperluan pelajar dari kurikulum yang dibentuk. 
   
 

b) Teori Sosial Kognitif Kerjaya (1994, 2016) merujuk kepada pembentukan 
kerjaya STEM dalam kalangan pelajar yang dipengaruhi oleh sikap 
terhadap STEM dan kemahiran yang diperlukan bagi memenuhi 
permintaan industri. Menitikberatkan kepada industri kerjaya dalam bidang 
STEM bagi keperluan pelajar untuk mengisi permintaan tenaga mahir ke 
arah pembangunan ekonomi negara.  
 
 

c) Teori Penentuan Kendiri (Self-Determination Theory) (2005, 2017) merujuk 
kepada motivasi pelajar yang didorong dari keinginan pelajar untuk 
mencapai sesuatu serta desakan persekitaran yang melibatkan pengaruh 
ibu bapa dalam penentuan kepada sasaran akademik serta kerjaya pelajar.  

Perincian kepada elemen yang dipilih bagi setiap teori akan dibincangkan 
pada bahagian soroton kajian (Bab 2). Selain itu, kajian juga terbatas 
kepada penilaian pemboleh ubah dalam kajian berdasarkan kepada 
instrumen (Jadual 2) untuk menentukan pembentukan minat kerjaya STEM 
pelajar. 

 
 Instrumen mengukur pemboleh ubah dalam kajian 

Instrumen Rujukan 

(S-STEM) and interest in STEM careers Unfried et al., 2015 
SMQ-II Glynn, 2011 
PAQ Buri, 2013 

 

 
 
Instrumen S-STEM dalam kajian memberi fokus kepada sikap terhadap 
STEM yang dicerakinkan kepada 3 subkonstruk iaitu 1) sikap terhadap 
sains, 2) sikap terhadap teknologi dan kejuruteraan dan 3) sikap terhadap 
matematik. Manakala instrumen PAQ digunakan bagi menentukan 
pengaruh autoriti ibu bapa terhadap pembentukan minat kerjaya STEM 
pelajar dengan hanya menggunakan item dari kategori paling dominan 
dalam kalangan pelajar.  Hasil kajian Buri (1991), Alkharusi et al., (2011), 
Doron et al., (2013) mendapati pengaruh ibu bapa autoritatif lebih 
mempengaruhi pelajar berbanding ibu bapa autoritarian dan permisif. 
Pengaruh dari kategori ibu bapa autoritatif juga merupakan pengaruh paling 
dominan dalam kalangan pelajar sekolah menengah di Malaysia (Nooraini 
& Salasiah, 2013; Omar et al., 2012). Oleh itu, akan kajian akan 
melaksanakan pengukuran bagi pengaruh kategori ibu bapa autoritatif 
terhadap pembentukan minat kerjaya STEM dalam kalangan pelajar aliran 
sains di Selangor. Kajian adalah sah untuk mewakili populasi sasaran. 
Namun, hasil kajian hanya dapat digunakan secara umum di lokasi dan 
populasi yang berlainan jika ciri-ciri responden dan kaedah persampelan 
sama dengan sampel yang dikaji. 

 
1.8   Kepentingan Kajian 

 
 

Kepentingan kajian kepada masyarakat sekolah dengan melibatkan 
pentadbir, guru dan pelajar untuk tujuan menentukan kesinambungan hasil 
pembelajaran dan pemudahcara (PdPc) dari pembentukan kurikulum baru 
(KSSM) yang menekankan kepada STEM untuk masa depan pelajar serta 
sumbangan kepada pengetahuan. Dapatan kajian penting kepada 
pentadbir yang merupakan tonggak bagi pelaksanaan STEM di peringkat 
sekolah. Barisan pentadbir sekolah dapat membentuk potensi setiap 
pelajar lebih awal dengan memberi fokus kepada pemboleh ubah yang 
dapat meningkatkan minat pelajar kepada kerjaya STEM dengan 
menyalurkan maklumat yang tepat dalam kalangan pelajar. Pentadbiran 

sekolah juga dapat merancang program atau aktiviti yang dapat melibatkan 
masyarakat sekolah seperti guru, ibu bapa dan pelajar dalam usaha 
menarik minat pelajar untuk meneroka kurikulum sains bagi persediaan 
pelajar kepada kerjaya STEM.  

 
Selain pentadbir, hasil kajian juga dapat menyumbang kepada 
perancangan pengajaran guru. Guru bertindak sebagai perlaksana untuk 
merancang dan menambahbaik kaedah PdPc dengan memberi penekanan 
kepada teori yang berkaitan bagi memastikan pelajar sentiasa konsisten 
dalam perkembangan akademik khususnya bagi keperluan pembentukan 
minat ke arah kerjaya STEM. Tambahan pula, guru boleh mempelbagaikan 
aktiviti PdPc berpusatkan pelajar untuk membina sikap positif dan motivasi 
seterusnya dapat mengukuhkan kemahiran abad ke-21 pelajar dalam 
setiap sesi PdPc yang dijalankan. Hasil PdPc bukan sahaja dapat dinilai 
dari gred pencapaian malah boleh dilihat daripada kemampuan pelajar 
menggunakan pengetahuan secara kritis dengan menghubungkan 
pengetahuan kepada kehidupan seharian.  

 
Selain guru, hasil kajian juga dapat mengenal pasti pengaruh ibu bapa 
dalam membentuk minat kerjaya STEM pelajar. Penglibatan ibu bapa yang 
inklusif kepada masyarakat sekolah dapat memberi input bermakna kepada 
perkembangan akademik pelajar. Oleh itu, model yang dibangunkan dari 
kajian akan memberi dimensi baru kepada model sedia ada dengan 
melibatkan pemboleh ubah dari pengaruh ibu bapa secara inklusif dengan 
kerjaya pelajar terhadap STEM.  

 
Seterusnya, hasil kajian boleh digunakan sebagai rujukan ilmiah. Kajian 
telah menyepadukan tiga teori dengan melibatkan elemen penting bagi 
setiap teori kepada pembentukan minat kerjaya STEM iaitu Teori Kurikulum 
Elliot Eisner, Teori Sosial Kognitif Kerjaya dan Teori Penentuan Kendiri. 
Cadangan Model Minat Kerjaya STEM membuktikan penguasaan dari 
kurikulum sains dapat memenuhi keperluan pembelajaran pelajar serta 
memberi impak kepada pembentukan minat kerjaya STEM pelajar. Kajian 
juga menggabungkan tiga teori dengan penyesuaian kepada faktor kajian 
seperti sikap terhadap STEM, motivasi sains, kemahiran abad ke-21 dan 
pengaruh ibu bapa untuk mempengaruhi pembentukan minat pelajar 
terhadap kerjaya STEM. Tambahan pula, hasil kajian juga dapat digunakan 
sebagai rujukan tambahan kepada perancangan kurikulum sains terutama 
untuk mengukuhkan kerangka kurikulum yang menggariskan STEM 
sebagai salah satu tunjang pelaksanaan terutama di peringkat sekolah 
menengah dan juga mencadangkan model kajian sebagai Model Minat 
Kerjaya STEM pelajar di Malaysia. 

 
Akhir sekali, penggunaan model tidak terhad dalam kalangan pelajar aliran 
sains sahaja kerana Model Minat Kerjaya STEM boleh digunakan dan 

diadaptasi bagi tujuan kajian kepada bidang–bidang yang lain juga seperti 
Pertanian, Sains Komputer, Grafik Komunikasi Teknikal, Sains Rumah 
Tangga, Sains Sukan, Reka Cipta dan Teknikal. Hal ini dikatakan demikian 
kerana KSSM 2017 juga telah memperkenalkan Mata Pelajaran Elektif 
STEM yang merangkumi bidang-bidang tersebut. Justeru, penggunaan 
model kajian yang optimum dari pelbagai bidang STEM dan bersifat 
universal dapat memberi maklumat lebih menyeluruh terhadap 
pembentukan minat pelajar dalam bidang STEM. Diharapkan supaya 
model kajian mampu memberi impak positif khususnya kepada pelajar 
dalam bidang STEM bagi mengenal pasti kecenderungan minat pelajar 
terhadap kerjaya STEM. 

 
1.9   Definisi Operasional 

 

Pendekatan kajian terhadap pemboleh ubah yang mempunyai pengaruh 
dominan terhadap pembentukan minat kerjaya pelajar dari kajian lepas. Kajian 
mengukur pengaruh bagi setiap pemboleh ubah secara langsung, tidak 
langsung dan keseluruhan dalam model yang dibentuk. Setiap pemboleh ubah 
kajian diukur menggunakan instrumen Student Attitudes Toward Science, 
Technology, Engineering, and Mathematics (S-STEM), Science Motivation 
Questionnaire II (SMQ-II) dan Parental Authority Questionnaire (PAQ). 

 
1.9.1        Sikap Pelajar Terhadap STEM 

 
Sikap terhadap STEM merupakan kecenderungan dari janaan 
pengetahuan yang diintegrasikan dari konsep sains, teknologi, 
kejuruteraan dan matematik didorong dengan pengetahuan terhadap 
profesion STEM yang jelas untuk masa depan (Tseng et al., 2013). Dalam 
kajian, kecenderungan sikap pelajar diukur dari keseluruhan elemen STEM 
yang terbahagi kepada tiga sub-konstruk iaitu Sains, Teknologi dan 
Kejuruteraan serta Matematik. Sikap terhadap STEM dalam kajian 
merupakan pemboleh ubah tidak bersandar untuk meramal pembentukan 
minat kerjaya STEM dalam kalangan pelajar. Kepentingan pengaruh sikap 
positif terhadap pembentukan kerjaya pelajar turut digariskan dalam Teori 
Sosial Kognitif Kerjaya bagi memastikan kecenderungan potensi pelajar 
selari dengan keperluan industri (Brown & Lent, 2016). Pengaruh sikap 
terhadap STEM pelajar dalam kajian diukur dengan menggunakan 
instrumen kaji selidik Student Attitudes Toward Science, Technology, 
Engineering, and Mathematics (S-STEM). Kaji selidik telah mendapat 
keizinan untuk diadaptasi berdasarkan tujuan kajian (Lampiran B). Soalan 
kaji selidik menggunakan skala interval 1 (sangat tidak setuju) hingga 10 
(sangat setuju) untuk pengukuran kepada sikap terhadap STEM pelajar. 

1.9.2        Motivasi Terhadap Sains 

 
Motivasi ialah keinginan dan semangat jitu pada diri serta sokongan luaran 
yang mampu mendorong seseorang untuk terus berusaha mencapai 
sesuatu matlamat (Bandura, 1977; Mubeen & Reid, 2014). Oleh itu, 
motivasi terhadap sains dalam kajian merupakan pemboleh ubah tidak 
bersandar dan juga perantara kajian bagi menentukan pengaruh langsung 
serta tidak langsung terhadap pembentukan minat kerjaya STEM pelajar. 
Teori Penentuan Kendiri telah memberi tumpuan kepada motivasi terhadap 
sains memberi konsistensi dalam pemilihan kerjaya pelajar (Nguyen & 
Deci, 2016). Teori Penentuan Kendiri juga telah digunakan untuk 
menyokong motivasi terhadap sains sebagai mediator (perantara) antara 
keperluan pembelajaran terhadap pembentukan kerjaya STEM pelajar 
(Eryilmaz, 2017). Motivasi terhadap sains pelajar diukur dengan 
menggunakan instrumen kaji selidik Science Motivation Questionnaire II 
(SMQ-II) dan mendapat keizinan untuk diadaptasi berdasarkan tujuan 
kajian bagi mengukur motivasi sains dalam membentuk minat kerjaya 
STEM pelajar (Lampiran B). Kaji selidik menggunakan skala interval 1 
(sangat tidak setuju) hingga 10 (sangat setuju).   

 
1.9.3        Kemahiran Abad Ke-21 

 
Kemahiran abad ke-21 meliputi kemahiran komunikasi, pemikiran kritikal, 
penyelesaian masalah dan kolaborasi (kepimpinan) sebagai pelengkap 
bagi penguasaan pengetahuan dan kerjaya (Unfried et al., 2015). Dalam 
kajian, kemahiran abad ke-21 diuji sebagai pemboleh ubah tidak bersandar 
dan perantara bagi melihat pengaruh langsung dan tidak langsung kepada 
pembentukan minat kerjaya STEM dalam kalangan pelajar. Teori Sosial 
Kognitif kerjaya turut memberi fokus kepada kemahiran bagi kesediaan 
kerjaya yang merupakan pakej lengkap dan keperluan industri pekerjaan 
(Quieng, Lim & Lucas, 2015). Kemahiran abad ke-21 dalam kajian diukur 
dengan menggunakan kaji selidik 21st Century Skills dari instrumen S-
STEM. Penggunaan, pengubahsuaian dan adaptasi telah mendapat 
keizinan bagi menyesuaikan kepada objektif kajian (Lampiran B). Kaji 
selidik dalam kajian menggunakan skala interval 1 (sangat tidak setuju) 
hingga 10 (sangat setuju).   

 
1.9.4        Autoriti ibu bapa 

   
Autoriti ibu bapa ialah hubungan sosial yang disemai dengan norma-norma 
kepercayaan, kewajipan dan responsif dalam membentuk modal sosial 
yang melibatkan perhatian, sumbangan, tenaga dan masa (McNeal, 2014). 
Dalam kajian autoriti ibu bapa iaitu autoritatif diukur bagi mempengaruhi 
minat pelajar kepada kerjaya STEM. Teori Penentuan Kendiri mengariskan 

kepentingan sokongan luaran terutama ibu bapa bagi membantu pelajar 
membina kerjaya supaya bersesuaian dengan minat pelajar (Pesch & 
Larson, 2015). Autoriti ibu bapa kajian adalah dari perspektif pelajar dengan 
menggunakan instrumen kaji selidik Parental Authority Questionnaire 
(PAQ) dan telah mendapat keizinan untuk diadaptasi mengikut tujuan 
kajian (Lampiran B). Kaji selidik menggunakan skala interval 1 (sangat tidak 
setuju) hingga 10 (sangat setuju).   

 
1.9.5        Minat Kerjaya Terhadap STEM 

 
Minat merupakan kriteria yang menentukan tahap kecenderungan 
seseorang untuk menguasai ilmu dan menggunakan kemahiran yang 
berperanan penting untuk mengekalkan hasil dari pembelajaran yang 
bermakna (Wyss et al., 2012). Minat kerjaya STEM dalam kajian memberi 
fokus untuk membentuk kecenderungan pelajar terhadap kerjaya STEM 
bermula dari peringkat sekolah menengah. Kajian mengukur 
kecenderungan minat pelajar memilih kerjaya dalam bidang STEM dengan 
menggunakan kaji selidik Your Future dalam instrumen S-STEM and 
interest in STEM career. Instrumen kaji selidik telah mendapatkan keizinan 
untuk diadaptasi mengikut kesesuaian objektif kajian (Lampiran B). Kaji 
selidik menggunakan skala interval 1 (sangat tidak setuju) hingga 10 
(sangat setuju). 

 
1.9.6        Pelajar Aliran Sains Tingkatan Empat 

 
Pelajar yang mengambil mata pelajaran elektif STEM dari aliran sains tulen, 
iaitu mata pelajaran Biologi, Fizik, Kimia dan Matematik Tambahan. 
Kemasukan pelajar aliran sains berdasarkan kriteria yang telah ditetapkan 
oleh Kementerian Pendidikan Malaysia dengan mengambil kira pencapaian 
gred minima PT3 untuk mata pelajaran Sains dan Matematik. Gred minima 
kemasukan pelajar aliran sains adalah gred C bagi kedua-dua mata 
pelajaran. Dalam kajian pelajar aliran sains Tingkatan Empat merupakan 
responden kepada kajian. 

